
In mezo a quello popolo infinito

Se pûbblica a gran sfidda, e a-ô tempo stesso

Oieda ô monta a bordo e fito fito

O côre verso l’erboo de côpresso.

E con e brasse in croxe franco e drito

O ghe fa addosso ô passaggin pe ûn pesso,

Quæxi a corrî in sce ûn legno streito e riondo

Foise a cosa ciù façile do mondo.

In çimma a-ô legno poi improvvisamente

Fermo ô se cianta in faccia da mariña,

E senza trapellâ profondamente

Davanti a tûtto ô popolo ô s’inchiña,

E ô salûa pe træ votte gentilmente

Un pö a drita, ûn pö in mezo e ûn pö a manciña,

E poi pronto vortandose diretto

O s’asbria verso l'erboo de trinchetto.

E ô ghe monta sciù lesto comme ûn gatto,

O va in çimma, ô s’attacca ä formaggetta,

E quæxi ô foise scito largo e ciatto,

O ghe monta sciù addosso e ô se gh’assetta,

E aôa ô remescia e brasse comme ûn matto,

E aôa e gambe, comme ûn ch’ô fa gambetta;

Poi tanto ô se regìa, ch’ô mette i pê,

Dove primma ô s’ëa misso cö panê.

E lì immobile e drito con stûpendo

Equilibrio e destrezza straordinaia

In sciö legno pe ûn pô ö se va rezzendo

Con ûn pê solo e l’atro ô ten a l’aia:

E infin de neûvo saluôu tûtti avendo

E da-a parte scinistra e da-a contraia,

O ven zù a basso, e con l’asbrio de primma

O va a l’erboo de meistra e ô monta in çimma.

